ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2017 ԹՎԱԿԱՆԻ ՍԵՊՏԵՄԲԵՐԻ 7-Ի N 1100-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

Իրավական ակտի ընդունման անհրաժեշտությունը, ընթացիկ իրավիճակը և խնդիրները 

Հիմք ընդունելով «Ազատ տնտեսական գոտիների մասին» ՀՀ օրենքի (ընդ․ 25․05․2011թ․) հոդված 7-ի և ՀՀ կառավարության 2019 թվականի հունիսի 6-ի N 727-Ն որոշման N 3 հավելվածի 3-րդ գլխի դրույթները՝ «Արիդես» ՍՊԸ-ի կողմից ՀՀ էկոնոմիկայի նախարարություն է ներկայացվել ազատ տնտեսական գոտու շահագործողների ռեեստրում ներառվելու վկայականի գործողության ժամկետի երկարաձգման հայտ։
Ըստ հիշյալ հայտի՝ «Արիդես» ՍՊ ընկերությունը նախատեսում  է ազատ տնտեսական գոտու շահագործողների ռեեստրում ներառվելու վկայականի գործողության ժամկետի երկարաձգում 6 տարով, սակայն, քանի որ համաձայն ՀՀ կառավարության 2023 թվականի հուլիսի 27-ի N 1255-Ա որոշման՝ «Ալյանս» ազատ տնտեսական գոտու  գործունեության ժամկետը  երկարաձգվել է 1 տարով, իսկ շահագործողների ռեեստրում ներառված լինելու ժամկետը չի կարող լինել ավելի, քան «Ալյանս» ազատ տնտեսական գոտու գործունեության ժամկետը, ուստի սույն նախագծով նախատեսվում է «Արիդես» ՍՊ ընկերության գործունեության ժամկետը երկարաձգել 6 տարով, բայց ոչ ավելի, քան «Ալյանս» ազատ տնտեսական գոտու գործունեության ժամկետն է։
Հարկ է նշել, որ «Արիդես» ՍՊ ընկերության կողմից ներկայացված հայտը ներկայացվել է Ազատ տնտեսական գոտիների հարցերով միջգերատեսչական հանձնաժողովի անդամներին, և վերջիններիս կողմից  ստացվել է դրական եզրակացություն։ 

Կարգավորման առարկան, ակնկալվող արդյունքը.
Նախագծի ընդունման արդյունքում հնարավոր կդառնա երկարաձգել «Ալյանս» ազատ տնտեսական գոտու շահագործողի՝ «Արիդես» ՍՊ ընկերության հետագա գործունեությունը ևս 6 տարով (բայց ոչ ավելի, քան «Ալյանս» ազատ տնտեսական գոտու գործունեության ժամկետը), ինչը հնարավորություն կընձեռի ներգրավել ներդրումներ, խթանել բարձր և նորարարական տեխնոլոգիաների ոլորտում ստեղծված արդյունքի արտահանումը, նպաստել տվյալ հատվածում հայկական բրենդի ճանաչմանն ու տարածմանը:
Միաժամանակ, 2017 և 2018 թվականներին համապատասխան Կառավարության որոշումներով (ՀՀ կառավարության 2017 թվականի սեպտեմբերի 7-ի N 1100-Ա և 2018 թվականի հունիսի 21-ի N 699-Ա որոշումներ) «Արիդես» ՍՊ ընկերությունն ստացել է «Ալյանս» ազատ տնտեսական գոտու շահագործողի թույլտվություն, սակայն հաշվի առնելով այն հանգամանքը, որ վերջինս հանդիսանում է մեկ շահագործող ընկերություն, սույն նախագծով նախատեսվում է միավորել վերը նշված որոշումներով ամրագրված դրույթները, մասնավորապես՝ ընկերության կողմից իրականացվող գործունեության տեսակները։

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.

Նախագիծը բխում է ՀՀ կառավարության 2021-2026 թթ. ծրագրի «2. ՏՆՏԵՍՈՒԹՅՈՒՆ» կետից։ Արդյունաբերության երկարաժամկետ մրցունակության տեսանկյունից Կառավարությունը քայլեր է ձեռնարկելու ինչպես տեղական, այնպես էլ միջազգային շուկաներում տարատեսակ տեղական արտադրանքների ներկայացվածության, արտահանման շուկաների դիվերսիֆիկացման և արտահանման խթանման ապահովման ու զարգացման ուղղությամբ:

Նախագծի մշակման գործընթացում ներգրավված ինստիտուտները և անձինք. 
Նախագիծը մշակվել է Հայաստանի Հանրապետության էկոնոմիկայի նախարարության կողմից:

Լրացուցիչ ֆինանսական միջոցների անհրաժեշտության վերաբերյալ.
Նախագծի ընդունմամբ լրացուցիչ ֆինանսական միջոցների ներգրավման անհրաժեշտություն առկա չէ:

Պետական բյուջեի եկամուտներում և ծախսերում սպասվելիք փոփոխությունների վերաբերյալ.
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։



